
Билгичле, обурла, 
хыйлачыла…

10 бет

«Жетишимлерибиз къыйын эмда жууаплы 
ишни кюн сайын бийик даражада 
толтургъан коллективни хайырындандыла»

4 бет

«Терсликни кёбюсюнде  
къызладан 
кёреме…»

9 бет

ТАУЛУ БОЛГЪАНЫНГ – 
КЪУУАНЧЫБЫЗ

1 ноябрьде 11:00 сагъатда Къулийланы Къайсын 
атлы проспектде, закий поэтни  эсгертмесини аллында 
эсгериу митинг башланырыкъды. 

1 ноябрь бизге энчиди – барыбызны да 
ёхтемлигибиз, Къабарты-Малкъарны, уллу 
къыралыбызны,  битеу дунияны  да поэти  

Къулийланы Къайсынны  
туугъан кюнюдю. 

Бюгюн биз, аны эсгере, сейир этебиз уллулугъ-
уна, акъылманлыгъына, халаллыгъына, дайым 
назмуларында, сёзюнде, жашауунда болсун, 
туугъан жерине улан сюймеклигин сууутмагъ-
анына. 

«Эльбрус» курорт  профессионал тау лы-
жала жаны бла SKI BUSINESS AWARD  пре-
мияны «Спорт туризм жаны бла бек иги ком-
плекс» кесегинде хорлагъанды. Саугъаланы 
къууанчлы халда бериу Москвада туризмге 
жараулу тийрелени форумуну кезиуюнде 
бардырылгъанды.

Бу саугъа «Эльбрус» тау лыжаладан, сноуборд-
дан, фрирайддан, фристайлдан, ски-альпинизмден, 
скайраннингден бла таугъа чабып чыгъыудан  жылны 
къайсы кезиуюнде да жараула, эришиуле да барды-
рыргъа боллукъ бийик даражалы курорт болгъанына 
энтта да бир кере шагъатлыкъ этеди. Мында  FWT 
Qualifierни Россейде кезиулери, фрирайддан Рос-
сейни Кубогу,  «Эльбрусну саугъасы» жаш тёлю би-
теуроссей эришиулени, дагъыда Red Fox Elbrus Race, 
Alpindustria Elbrus Race эмда «Россейни къаялары» 
спорт фестивальланы бардырыу тёреге айланнганды.

Курортну башхаладан энчилиги – Къара-Башы 
чыранда, 3800-4000 метр бийикликде, жараула бар-
дырыргъа онг болгъаныды. Жарауланы августха дери 
окъуна бардырыргъа боллукъду.

Жыл сайын «Эльбрусха» Россейни 30 регионундан, 
тыш къыралланы бир ненчасындан да  15 минг чакълы  
профессионал тау лыжачы келедиле, деп билдири-
леди КъМР-ни Башчысыны Администрациясыны 
МАХ-да каналында.

Пятигорск шахарда «Машук» билим арада 
Къабарты-Малкъар Республиканы оноучу 
къауумуну «Тутхучлукъну стратегиясы» деген 
регион семинар-жыйылыуу бардырылады. 
Аны юсюнден КъМР-ни Башчысыны MAX-да 
каналы билдиреди.

Бу программагъа республиканы министерствола-
рыны, районларыны, КъМР-ни Башчысыны Адми-
нистрациясыны, коммерция иш бла кюрешмеген 
биригиулени, тюрлю-тюрлю учрежденияланы пресс-
службаларыны эм асламлы информация органлада 
ишлегенлени жетмишден аслам келечилери къаты-
шадыла. Ала сабийле эм жаш тёлю бла ишлеуде ин-
формация къоркъуусузлукъну жалчытыуда, юйретиу 
ишни бардырыуда эм битеуроссейли инсанлыкъны 
кючлеуде онгланы къураргъа керекдиле.

Семинаргъа къатышханла насийхатчылыкъда, 
жаш тёлю бла ишлеуде шёндюгюлю амалланы 
хайырланыргъа юйренедиле. Андан сора власть 
органла, коммерция иш бла кюрешмеген биригиуле 
бла, асламлы информация органлада уруннганла 
бла байламлыкъланы къалай къураргъа керекли-
син тинтедиле. Аслам эс регионда кёп миллетлени 
келечилери жашагъанларына, аланы адет-тёреле-
рин сакълаугъа, артыкъда жаш тёлю бла ишлеуде 
шёндюгюлю амалланы хайырланыргъа кереклисине 
бурулады.

 Окъутууну эсеплерине кёре жарашдырылгъан 
проектлеге бла башламчылыкълагъа къараллыкъ-
дыла, аланы бу программагъа къатышханла Къа-
барты-Малкъарны билим берген учрежденияларыны  
мурдорларында, жаш тёлю аралада бла жамауат 
майданлада хайырланыргъа боллукъдула, деп ай-
тылады билдириуде.

Сабийле, жаш тёлю бла да ишлеуде кючлерин бирикдиредиле

Багъа бериу

«Эльбрус» курортха –
сыйлы саугъа

Биринчилени санында «КъМР-ни 
2027 жылда эм 2028-2029 план ке-
зиуде бюджетини юсюнден» закон-
ну проектине къаралгъанды, деп 
билдиргендиле бизге Парламентни 
пресс-службасындан.

Бюджет, налогла эм финанс ры-
нокла жаны бла комитетни башчы-
сы Михаил Афашаговну айтханына 
кёре, документ заманында берил-
генди эм РФ-ни Бюджет кодексине 
эмда «КъМР-де бюджетни къура-
уну эм бюджет ишни юсюнден» 

республикалы законнга келишеди. 
Баш финанс документ комитет-

лени жыйылыуларында жууаплы 
министерстволаны, ведомствола-
ны келечилерини къатышыулары 
бла сюзюллюкдю. Ызы бла жа-
мауат тынгылаула бардырыргъа 
белгиленеди. 

Биринчи окъулууда анга Парла-
ментни ноябрьде бардырыллыкъ 
жыйылыуунда къараллыкъды. 
Депутатла  экинчи окъулуугъа аны 
файдаларын бла къоранчларын 

шарт тохташдырлыкъдыла.  
Жыйылыуда  «КъМР-ни 2026 

жылда эм 2027-2028 план кези-
уде бюджетини юсюнден» эмда 
«КъМР-ни бир-бир законларыны 
кючлерин тохтатыуну, Къабар-
ты-Малкъар Республиканы 2027 
жылда бюджетин толтурууну эн-
чиликлери бла байламлы бир-бир 
законлагъа тюзетиуле кийириуню 
юсюнден» законну проекти да 
сюзюлгенди. 

Бюджетни сюзюу башланнганды
КъМР-ни Парламентини башчысы Татьяна Егорованы таматалыгъында законла 

чыгъарыучу органны президиумуну кезиулю жыйылыуу болгъанды. 
Депутатла жыйырмадан аслам сорууну сюзгендиле. 



Ахыры.  Аллы 1-чи бетдеди. 

Тёбен Чегемде, Россейни 
халкъларыны бирлигини 
жылына жоралап, «Рос-
сейни махтаулугъун кере-
лей» деген ат бла байрам 
къуралгъанды.

Аны къууанчлы халда ачы-
лыууна Чегем районну адми-
нистрациясыны башчысыны 
орунбасары Жанна Арипшева, 

районну администрациясыны 
башчысыны болушлукъчусу 
Асанланы Марзият,  маданият 
жаны бла управленияны баш-
чысы Эмма Кабжихова, Ля-
чинкъая элни таматасы Хасан 

Хагажеев келгендиле. 
Къонакъланы, эллилени да 

Тёбен Чегемни администрация-
сыны башчысы Байтуугъанланы 
Исмайыл алгъышлагъанды. 

Байрамгъа деп уллу  концерт 
программа да хазырланнганды: 
Къабарты-Малкъарны сыйлы 
артисти Тёппеланы Алим, жыр-
чыла Азамат Цавкилов, Артур 

Дышеков, Занкишиланы Марат, 
Жуболаны Жамболат, Байсол-
танланы Инара, Тебердиланы 
Зухура, Бийланы Аслан, Тербу-
латланы Рамазан, Ботталаны 
Алий, Созайланы Нату, Зам-
маланы Лейла, Малкъарланы 
Марат бла Мурат, «Лечинкъая» 
ансамбль эм башхала жырла-
ры, тепсеулери бла да келген 
жамауатны къууандыргъан-
дыла.

Къууанчлы ингир, кертиси бла 
да, халкъланы араларында шу-
ёхлукъну бла бирликни белгиси 
болгъанды.

КУЛЬЧАЛАНЫ Зульфия.

«Къабарты-Малкъар Респу-
бликаны административ-жер-
жерли къуралыууну юсюнден» 
законнга тюзетиуле эм «КъМР-
ни муниципал къуралыуларыны 
болумларыны эм чеклерини 
юслеринден»  законопроект-
леге къаралгъанды. Законла 
жарашдырыу эм жер-жерли 
самоуправленияны соруулары 
жаны бла комитетни башчысы-
ны орунбасары  Руслан Гятов 
ангылатханыча, документни Май 
районну жер-жерли  самоуправ-
ление совети хазырлагъанды. 
Ол Котляревская станицаны тий-
ресинде «612 километрде темир 
жол будка» жерни  статусун кете-
рир мурат бла хазырланнганды. 
Анда бир адам да жашамайды 
эмда ана айнытыу жаны бла 
жумушла толтурулмайдыла. 

«Инсанланы саулукъларын 
тютюнню ууундан, тютюнню 
хатасындан, никотини болгъан 
затланы ичиуден сакълауда бо-
лумланы бир низамгъа келтири-
уню юсюнден» законну проектин 
тинтгендиле. 

 Промышленность, транспорт, 
связь эм жол мюлк жаны бла 
комитетни башчысы  Марат Кал-

мыков айтханыча, законопроект 
«РФ-ни бир-бир законларына 
тюрлениуле кийириуню юсюн-
ден» 186-ФЗ номерли федерал 
закон къабыл кёрюлгени бла 
байламлы хазырланнганды. 
Анга тийишлиликде  регионла 
тютюн эмда никотини болгъан 
затла  розницагъа сатылгъан 
жерлеге чекле кийирирге эмда 
электрон тютюнлени бла алагъа 
суусун затланы беш жылны 
ичинде розницагъа сатаргъа 
эркин этмезге боллукъдула. 

- Ёсюп келген тёлюню сау-
лугъун сакълар мурат бла  Пра-
вительствогъа эмда тютюнню 
эм никотини болгъан затланы 
розницагъа сатыу жаны бла 
жууаплы органнга ала  сатыл-
гъан жерлени азайтыргъа эр-
кинликле бериледиле, Федерал 
законда белгиленнген тизмеге 
кёре. Дагъыда 2027 жылда 1 
мартдан 2032 жылда 1 мартха 
дери электрон тютюнлени эм 
алагъа суусуз затланы сатаргъа 
эркин этилмейди. Бу низамны 
бузгъанланы КъМР-ни Админи-
стратив кодексине кёре жууапха 
тартырыкъдыла,-дегенди ол.

Марат Калмыков айтханыча, 
кодексге тюзетиуле да хазыр-
ланнгандыла, ала Парламентни 

президиумуну жыйылыуунда 
сюзюлгендиле. Бюгюнлюкде 
законопроектле жашауда бар-
дырылсала, къаллай хайыр 
келтирликлери тинтиледи.

 Депутатла «КъМР-де къанны 
эм аны къурагъан затланы са-
усузлагъа бериуню юсюнден» 
законну 5-чи статьясы эм 6-чы 
статьясыны 2-чи кесеги кючле-

рин тас этгенлерини юсюнден» 
законну проектине къарагъан-
дыла. Ол «РФ-ни бир-бир закон-
ларына тюрлениуле кийириуню 
юсюнден» 275-ФЗ номерли за-
коннга тийишлиликде хазыр-
ланнганды. 

Законопроектле сейирлери 
болгъан органланы къараулары-
на берилгендиле. Ала тынгылы 

тинтилгенден сора, Парламентни 
жыйылыуунда сюзюллюкдюле.

Жыйылыуда федерал закон-
ланы проектлери, РФ-ни субъ-
ектлеринден законодательный 
башламчылыкълагъа да къа-
ралгъанды. Ала РФ-ни Урунуу, 
Юйюр, Налог кодекслерине 
тюзетиуле бла байламлыдыла. 

Бюджетни сюзюу 
башланнганды

Сардианланы Хусей же-
тишимли предприниматель 
жашларыбыздан бириди. Ана 
тилибизде чыкъгъан газетни 
атасы Магомет да дайым жаз-
дыргъанын, сюйюп окъугъанын 
да айтады. Энди уа Хусей кеси 
газетге жаздырмай къоймайды.

- Ана тилибизде чыкъгъан  
жангыз «Заман» газетибиз, 
бек биринчи,  халкъыбызны  
тарыхыны, шёндюгю жашаууну 
да  шагъатыды деп, мен алай 
къарайма,- дейди ол. - Атабыз 
кёчгюнчюлюкде  ана тилибиз-
де газет, китап да окъумагъан 
жылланы жюреги къыйналып 
эсгериучю эди. Бери къайтханда 
уа, хар номерин да сюйюп окъ-
угъанды. Бизге, сабийлерине 
да, окъугъуз,  кёп зат билликсиз, 
деучюсю эсимдеди. Окъугъан-
ны къой, газетин  жыртыргъа, 
кюйдюрюрге да къоймагъанды. 
Аллай бир багъалы кёргенди. 

Энди  мен да  «Заманны»  
окъургъа сюеме. Кёп журна-
листлени жазгъан хатларына 
кёре таныйма. Жыйылгъан 
жерде газетни юсюнден хапар 
барса, мен да ушакъгъа тири 
къошулуучума.   «Ана тилибизни 
иги билмейбиз, анда чыкъгъан 
газетни, китапланы да  аны 
ючюн окъумайбыз»,- дегенлеге 
ачыуланама, тырман этеме. 
Эрттегилилени бир сёзлери бар-
ды: «Метеке кесини къабындан 
жиргеннгенлей», - дегенча нек 
боласыз деучюме. 

Алай тилибизни билгенле, 
аны ючюн къайгъыргъанла да 
бардыла, насыбыбызгъа. Анга 
бир юлгю келтирейим. Бир жол  
кёп адам болуп, стол артында 
олтурабыз. Ана тилни юсюнден 
сёз барады. Сора жашауу кел-
ген эр кишиледен бири: «Орус 
сёзлени къошмай, тилибизде  
къайсыгъыз сёлешаллыкъ-
сыз?» - дейди. Барыбыз да 
къара тынгылауну басып олту-
рабыз. Сора ол адам: «Баям, 
сиз ана тилигизде чыкъгъан 

газетни, журналны, китапны да  
къолугъузгъа алып окъугъан 
да  болмазсыз, ансы тилни уа 
биллик эдигиз. Кесигизни би-
лимлилеге, акъыллылагъа бош 
санайсыз.  Ёз тилин билмеген 
ол бир затны да билмегеннге са-
налады, ол ёхтемлик тюйюлдю, 
бедишликди»,-деп, айып этеди. 

Махтаннганча болмасын, мен 
тилибизни билеме, анда шатык 
да сёлешеме. Юйде да биз жа-
ланда тауча сёлешебиз. Алай 
«Заман»  газетни окъуп, били-
мим ёседи деп, таукел айтыргъа 
боллукъма. Газет тарыхыбызды, 
хар кюннгю  жашауубузну кюз-
гюсюдю. Ахшы адамларыбыз 
бла танышдырады, фахмулу 
жаш тёлюню юсюнден билди-
рип, ёхтемленирча этеди.  

Игиликге тюзетген, анга итин-
дирген, таукеллик берген сёзню 
багъасы жокъду, дегендиле 
акъылманла. Аны мен да дайым 
сынап келеме. «Заман» газе-
тибиз бла ана тилибиз киреди 
юйюбюзге.

ХОЛАЛАНЫ Марзият.

Жазылыу – 2027

«Ана тилни билмеу ёхтемлик тюйюлдю»Шуёхлукъну багъалап



 Газетни эски бетлерине къарай

Жаш эди, къолуна къалам алгъанда. 
Жаш эди ,1934 жылда «Къарахалкъ» де-
ген газетде «Эски Малкъар» деген бирин-
чи назмусу басмаланнганда. Жаш эди, 
1940 жылда «Салам, эрттенлик!» деген 
биринчи китабы чыкъгъанда.

Къайсын суратлагъан дуния башха уша-
магъаны даулашла туудурса да, бюгюн да 
сейир этеди, къууанады аны назмусунда 
элине харбыз жюклеп келген арбачы ай 
жарыгъында ёгюз мюйюзле кюмюшден 
кибик кёрюннгенлерине, арба тауушха 
тынгылагъан чынар тереклеге, сары 
къаялагъа… Бюгюн да эшитиледи анда, 
таулада, арбачыны жарыкъ жыры. Анга 
дуния тынгылайды. Ол жыр жашауну 
юсюнденди – Къайсын назмуларына 
кийирген таулу жашауну юсюнден. Эрттен-
ликде таулагъа тийген кюн, анасы саугъан 
тылпыу эте тургъан сют, гюллю нартюхле, 
Ургъуюкъ сыртына чёкген туман, ауул 
советни башында къызыл байракъ, къая-
ланы сокъгъан жауун, къызаргъан чумла, 
жаралы таш… – бары да сакъланадыла 
закий поэтни китапларында. Тау суучугъ 
а жырлайды:

Агъач ичинден, жырлай, 
Чыгъама мен, къууанып, 
Хар бир суусап жолоучу 
Кете, сууумдан къанып…

Ала барысы да туугъан жерге сюймеклик-
ден къуралгъандыла да, андан тас этмей-
диле, ёмюр ёте келгенде да, жылыуларын, 
жарыкълыкъларын.

Айхай да, жашауну, аны къышларын, 
жазларын, эрттенлерин, ингирлерин сюй-
ген жаш поэт туугъан жерини юсюнден 
жазгъанда, уруш къоркъуу жокъ эди. Ол 
тау элде жашагъанланы – тирменчини 
къатыны Аминатны, темирчи Къарабашны, 
жырчы Исмайылны, сокъур уста Къайсын-
ны, бригадир Соллоуну, чурукъчу Мухам-
матны, сырыйначы Хажосну, устазы Борис 
Игнатьевични юслеринден хапар айта 
эди дуниягъа. Окъуучула минг жылла бла 
сюрмеленнген тау адетлени, чамны-оюнну 

сюйген, игиге, аманнга тюбегенде да, аны 
адамлыкъларын тас этмей жашагъан мил-
летини юсюнден билсинле деп.

Билген да этгендиле. Анга кёп юлгю кел-
тирирге боллукъду. 

Бу эсгериу кюнледе, башха заманда да 
биз аны туугъан жерге сюймеклиги ызын-
дан келген тёлюлеге юлгю болгъанын ары-
май къайтарабыз. Не тюрлю болумда да 
туугъан жери поэтни биргесине болгъанды, 
анга бир ариу дуниялай къалгъанды. Уллу 
Ата журт уруш башланнганда, ол сюйме-
клик, кёп кереге кереленип, поэтни жюрегин 
саулай да алгъанды. Фахмулу поэтден сора 
да, башха онгу болуп тургъанлай, Къайсын 
къанлы сермешледе сыналгъан, бир ненча 
кере жаралы да болгъан жигит эди. 

Ол жыллада поэт туугъан жери бла бю-
тюнда жууукъ болгъаны къанатлы сёзюнде 
кёрюнеди. Къазауатха кире туруп, андан 
чыгъа туруп да – аны аты бла жашагъанды 
ол:

О, таурухланы уясы – жерим,
О, эрлени да анасы – жерим,
Таза сууларын ичирген жерим,
Ёсдюрген, жашау кюн берген жерим!

«Ах, эшитеме сарнай учхан къушланы 
таулада мудах къанат тауушларын…» – деп 
да андан айтханды поэт Чегемден алай 
узакъда. 

Ёлюмню къоркъууун унутдургъан кёчгюн-
чюлюкню юсюнден эшитгенинде уа, бир 
кишиден да уялмай жилягъанды. Поэтле 
уа жаланда уллу терсликге тёзмегенден 
жиляйдыла. Ол жыллада кюч алгъанды 
аны кишиликни юсюнден поэзиясы. 

Кёчгюнчюлюк – поэтни бек ачы жарасы, 
адам улу кёрген азапладан бек къыйыны 
эди. Поэт кеси жарсыуундан узакъ эди, 
аны жанын кюйдюрген сагъышла халкъы 
бла байламлы эдиле. Ажашхан мараучугъа 
ушамаймыды кёчгюнчюлюкде таралгъан 
таулуну къадары, бюгюню, сора… келир 
кюню? 

Малкъарлы келеди таудан энип, 
Мыйыкъларында бузлагъанды къар, 

Юйюнде сакълайдыла от этип, – 
Жаны саугъа юй да, от да бар… 

Башха тынчлыкълы жашаугъа терилмей, 
халкъыны ызындан баргъанды, ол чекгенни 
чекгенди, аны жырчысы, жакъчысы бол-
гъанды. Жазыучула союзунда ишлей окъ-
уна ана тилибизде китапла чыгъартханды. 
1948 жылда Къыргъызстанда жазгъанды 
Темирчи къолда ёсген дугъумланы, Адай 
сууну боюнунда ёсген тукъузгюню юслерин-
ден. Ариу тюшге ушай эдиле ол эсгериуле. 
Ингирликде, Чегемдеча, жагъылгъан отну 
жагъасында олтурады поэт анасы бла. Аны 
арыгъан кёзлеринде тауда тюшюучю къара 
кечелени кёреди ол. Къайсынны хар на-
змусуна киргендиле Чегемни ашхамлары, 
эрттенлери, къаягъа тийген кюн таякълары, 
тау сууну шорхулдауу… Сюймекликди ол 
бары да. 

Къайсынны таукеллигини юсюнден болур 
«Таукел къая бузар» деген нарт сёзюбюз. 

Тюнгюлмей кел, жиляма, 
Бушуу къачар, жиляма, 
Бегитилген къаланы 
Тюзлюк ачар, жиляма., – дегенди ол къый-

ын кюнледе.
Дагъыда айтханды: 

«Жашау ёрлеудю, Таугъа ёрлеудю,
«Жолумдан артха бурулмам!» –  деудю.

Къыйынмыды? Тутуп бир бир къолундан,
Артха бурулмай, къоркъмай борандан,
Барырбыз ёрге, эрле баргъанлай…

Дагъыда жазды поэт таукеллик сёзюн: 
«Хар иги зат да алдады», – деп. Адамны 
не къыйын кюнюнде да, ёмюрню сакъ ат-
лашында, къанатлы ашыгъыуунда да эски 
болмагъан, унутулмагъан, заманын, кеси 
кезиуюн сакълап тургъан шартны юсюнден. 
Умутду, деп эсгертеди ол, бизни не бийик 
таудан, не къыйын ауушдан да аудургъан, 
кёпюрсюз сууладан ётдюрген, тенгизлени 
ары жанларында дуниялагъа итиндирген, 
алагъа сейирсиндирген да. Олду Къайсынча 
жигитлени, окъ тийгенде да, акъ къар не жа-
шил кырдык къызыл къаннга боялгъанда да, 
къобуп, алгъа атлатхан. Андан жазады поэт:

Дайым бек иги фикирле,
Биз айтырыкъ мажал сёзле –
Алдадыла барысы да.
Бар, таукел бар,
Арысанг да!

Батырланы, закийлени акъылны озгъан 
жюреклери элтедиле халкъны, миллетни 
да махтаулу хорламлагъа. Къайсынны жолу 
– эрле жолу, не ныхытлы, не къарангы, не 
ажымлы болса да, алгъа элтеди. Халкъны 
анга сюймеклиги уа керелене барады.

МУСУКАЛАНЫ Сакинат.

ТАУЛУ БОЛГЪАНЫНГ – 
КЪУУАНЧЫБЫЗ

Ахыры.  Аллы 1-чи бетдеди. 

Газетибизни халкъыбыз кёчгюнчюлюк-
ден къайтхан жыллада чыкъгъан номер-
лери  бюгюннгюледен иги да башха эдиле. 
Бютюнда магъаналары жаны бла. Шён-
дюгю заманны излеми  – къысха хапарла 
эселе, алгъын а журналистле очеркге 
аслам магъана бергендиле. 

Асламысында газет бетлени жигит-
лери урунууда жетишимле болдургъан 
адамларыбыз эдиле – устазла, малчыла, 
механизаторла, къурулушчула, кийимле 
тигиучюле... Газетде басмаланыу къачан 
да сыйлы болгъанды. Совет Союзну зама-
нында ол бютюнда даражалы эди. Журна-
листле, келип, суратха алып кетгенлерини 
юсюнден хапар сау элге жайылыучу эди. 
Андан ары уа халкъ эллилерини юсюнден 
окъурларын ашыгъып сакълагъандыла.

Журналистле узакъ тау къошлагъа да 
терк-терк барыучу эдиле. Аны сылтау-
ларындан бири  уа малчыланы газетде 
ишлеген  жашлагъа тийишли къонакъбай-
лыкъ эте билгенлери эди. Суратчыла бла 
корреспондентле  алада кече да къалып, 
аламат репортажла жыйып къайтханды-
ла. Аллай жолоучулукъла эки къауумун да 
ишге кёллендире эдиле деп, алай сунама.

Андан сора да, шахар предприятиялада 
жигер уруннган адамларыбызны табып, 
республикалы газетибизде аланы юсле-
ринден уллу статьяла жазып чыгъарыучу 
эдиле. Юлгюге Къудайланы Сеитни къызы 
Зубайданы келтирейик. Аны юсюнден 
1960 жылда 9 мартда чыкъгъан номерде 
«Ишде жигерлиги бла айырмалыды» 
деген ат бла  уллу статья басмаланнган 
эди. Кийимле тигиуге уста  тиширыу кёч-
гюнчюлюкде да ол  иши бла кюрешип 
тургъанды. Бери къайтхандан сора уа, 
1957 жылдан башлап, Нальчикни пром-
комбинатында кийимле тигиучю болуп   
ишлегенди. 

Статьяда жазылгъаныча, Къудайланы 
Зубайда жаш тёлюню юйретиуге да уллу 
къыйын салгъанды. Ишчи нёгерлери 
анга уллу хурмет этгендиле. Хар айлыкъ 
планын жигер тиширыу эки кереге кёп 
толтуруп ишлегенледен бири эди. Аны 
къолундан чыкъгъан продукциягъа да 
киши тырман этерча тюйюл эди.

Устазланы юслеринден журналистле 
къачан да сюйюп жазгъандыла. Яникой 
элни школуну устазы Къайталаны Камма-
рият Мухараевнаны юсюнден 1959 жылда 
басмаланнган «Къууанчлы иш» деген ста-
тья анга юлгюдю. Кесини биринчи атлам-
ларын 1939 жылда бу школда башлагъан 
тиширыу бла газет окъуучуларын сюйюп 

танышдыргъанды. Автор билдиргеннге 
кёре, аны жигити «Россей Федерацияны 
сыйлы устазы» деген атны бийик дара-
жада жюрютгенди. Бу сиз кёрген суратда 
Яникой элни школуну 60-чы жыллада 
устазларыны къауумуду. Каммарият Му-
хараевна олтуруп тургъанладан солдан 
онгнга бешинчиди. 

«Къабмалкъкъурулуш» трестни ишчи-
си 19-жыллыкъ Чабдарланы Ахмадияны 
юсюнден «Урунууну къууанчы» деген 
очеркни юсюнден сюйюп окъугъанма. 
Анда жарыкъ кёллю жаш сабийлигинден 
окъуна  ишлеп, халкъгъа хайырын тий-
дирирге кюрешгенине  энчи эс бёледи 
автор. Къыргъызны Кант шахарында бал 

туз заводда уруна, ол анда ишни терклен-
дириуню амалын тапханы ючюн 2 минг 
сом бла саугъаланнганыны юсюнден да 
айтылады. Нальчикде да Чабдар улу къу-
рулушда жетишимли урунуп тургъанды. 
Белгиленнген бирайлыкъ борчларын 160-
180 процентге толтурмай къоймагъанды.

Алгъын газетни кесини корреспондент-
леринден сора да, тыш адамла да кёп жаз-
гъандыла. Эллиле тюрлю-тюрлю темалагъа 
жазып, материалла келтирип тургъандыла. 
Сёз ючюн, Яникой элни колхозуну парткому 
Таппасханланы Амашны «Колхоз сабанла-
да» деген статьясы газетни 1957 жылда 21 
августда чыкъгъан номеринде басмаланн-
ганды. Анда Байсолтанов атлы колхозну 
ишчилери кёчгюнчюлюкден къайтханлай, 
ишни къалай къурагъанларыны юсюнден 
айтылады. Амаш Азнаурович билдиргеннге 
кёре, Уллу Октябрь Революцияны байра-
мына колхозчуланы асламы жангы юйлеге 
кёчерге хазырланадыла.

Быллай материалла миллетибизни та-
рыхыны бир кесегидиле, дерге боллукъду. 
Газетибиз бюгюнлюкде да халкъыбызны 
ахшы адамлары бла окъуучуларын шагъ-
ырей этерге итиннгенлей турады. Хау, 
заман  бла бирге жангы усталыкъла чыгъа 
барадыла, алгъыннгыланы бир-бирлери 
уа  тарыхха кетгендиле. Механизаторланы 
юслеринден ма алай айтыргъа боллукъду. 
Ол себепден, заман бла бирге «Заманнга» 
да тюрлене барыргъа тюшеди. Сиз да, 
багъалы окъуучула, бизге жаза турсагъ-
ыз, бек ыразы этериксиз. Биз билмеген, 
танымагъан жигитле миллетибизде кёп 
болгъанларына ишексизбиз. Аланы юс-
леринден билдириулеригизни  алгъынча 
къагъытда неда электрон халда почтабыз-
гъа ашыра турургъа боллукъсуз. 

ТАППАСХАНЛАНЫ Аминат.

Жазмаларыны жигитлери – айырмалыла

– Ахмат Каллетович, Управление къы-
ралда биринчилени санындады. Аллай 
жетишимле болдурур ючюн уллу къыйын 
салыргъа кереклиси баямды.

– Ол коллективде хар адам да ишчи 
борчларын къажыкъмай толтургъаныны 
хайырындан болгъанды. Къаллай болум-
дан кётюрюлгенибизни юсюнден айтханда, 
2018-2019 жыллада ведомство тамамлагъан 
жумушла иги да кёбейген эдиле. Бир жолгъа 
бек аздан 400 минг толтуруу бегим ачылгъан-
ды – ГИБДД салгъан тазирле бла сюдню 
оноулары.

Аланы хар бири бла байламлы жумушла 
тамамларгъа, закон тохташдыргъан болжал-
ланы сакъларгъа, тийишли оноула чыгъарыр-
гъа керекди. Алай бла ишге жангы мадарла 
сингдирирге кереклиси баям болады. 

Приставла бютюнда къадалып ишлер-
лерин излеген хайыр келтирлик тюйюлдю. 
Кемчиликлени заманында ачыкълап, аланы 
сылтауларын билирча эмда терк кетерирча, 
тюз оноула чыгъарырча система къураргъа 
кереклисине тюшюнебиз. Биз ол кезиуде 
кийирген къурау-оноучу башламчылыкъла 
хайырлы болгъанларына «Россейни Сюд 
приставларыны федерал службасыны ай-
ырмалы бёлюмю» битеуроссей эришиуледе 
2023 жылда бизни Управление ючюнчю жер-
ге чыкъгъаны шагъатлыкъ этеди. 2024-2025 
жыллада уа экинчиле болгъанбыз.  

– Система дегенсиз, аны энчиликлерини 
юсюнден айтсагъыз эди. 

– Ол беш бёлюмден къуралады: ишибиз-
ни тинтиу, муратла салыу, низамны къурау, 
контроль эмда кёллендириу. Ала барысы да 
бирча магъаналыдыла. 

 Энчилик недеди дегенде, биз айны, квар-
талны неда жылны ахырын сакъламайбыз. 
Хар бёлюм да борчларын къалай толтургъа-
нын кюн сайын тинтебиз. Ол а болумну ачыкъ-
ларгъа, кемчиликлени заманында кёрюрге, 
биринчи толтурулургъа тийишли жумушланы 
белгилерге онг береди.

Контроль жууапха тартыр ючюн тамамлан-
майды, кемчиликлени болдурмауну, къуллукъ 
этиуню игилендириуню амалыды. Шёндюгю 
технологияланы сингдирирге, жууаплылыкъ-
ны къатыландырыргъа боллукъ эди, алай 
адамла сайлагъан ишлерин сюймеселе, 
анга жууаплы кёзден къарамасала, не тюрлю 
мадар да хайырлы боллукъ тюйюлдю. Ол 
себепден хар адам да ишчи жеринде анга 
этилген ышаныулукъну ангыларгъа керекди. 
Жууаплылыкъ  таматадан башланады. 

– Приставны юсюнден айтханда, эсинге 

борчла, тазирле, алиментле келедиле. Алай 
ведомство тамамлагъан жумушла аладан 
кенг болурла?

– Алайды, адамла биз жаланда борчланы 
жыйгъан сунадыла. Ол ишибизни уллу кесе-
гиди. Сюд приставла налогланы, администра-
тив тазирлени, бюджетге башха тёлеулени 
жыядыла. Аны бла бирге уа ангылатыу иш да 
магъаналыды. Инсанла, организацияла бор-
чларын заманында толтурмагъанлары ючюн 
законланы чеклеринде жууап тутарыкъларын 
билселе, низамлы боладыла.  

Дагъыда ишибизни социал магъанасы 
болгъанын белгилерге сюеме. Биз тамам-
лагъан хар бегим да адамланы жашаулары, 
къолайлыкълары, муратлары, излемлери 
бла байламлыдыла. Сёз ючюн, алиментлени 
алайыкъ. Ол къуру ахча излеген иш тюйюл-
дю, сабийни эркинликлери бла байламлыды, 
аны юйретиуге, окъутуугъа керекли онгла бла 
жалчытыуду.

Неда юйюр чачылгъандан сора, ата бла ана 
сабийни «юлешалмай», бир бирлерин сюдге 
бередиле. Алай бла атаны неда ананы, сабий 
ким бла къалгъанына кёре, баласы бла тю-
бешиулени низамы тохташдырылады. Алай 
ол да толтурулмайды. Ол юридический дау 
болуп къалмайды, ата-ана сабийни жашаууна 
къатышыргъа, юйретирге, байламлыкъланы 
жюрютюрге эркинди. Биз, сюдню оноуун тол-
туруп, юйюр байламлыкъланы жангыртыр-
гъа, эркинликлени сакъларгъа болушабыз. 

– Сора законну толтургъан азды, адам-
лыкъ керекди?

– Сёзсюз, алайды. Сюд пристав законла-
ны билирге, аланы сакъларгъа, къуллугъун 
кертилик бла толтурургъа борчлуду. Алай биз 
адамла бла ишлейбиз. Юлгюге, ишчилеге ай-
лыкълары тёленмейди. Берилмей къалгъан 
ахча бирлеге аз кёрюнюр, алай адам аны кер-
тилик бла ишлегенди, анга юйюрюн кечинди-
реди. Неда аварияда машина бузукълукъла 
алгъанды. Биреуню уллу кёллюлюгюню хата-
сы башхагъа жетгенди. Ачыгъан инсан сюдге 
берип, этилген къоранчланы къайтарыргъа, 
деген оноу чыгъарылады. Сюд пристав аны 
толтуруп, инсанны эркинликлерин сакълай-
ды, тюзлюкню тохташдырады.  

Бу юлгюлени жамауатха сюдню оноуу бош 
документ болмагъанын, аны толтурургъа 
кереклисин ангылатыр ючюн келтиргенме.  

– Борч къайтарылыргъа керекди, аны 
телеялмай тургъанны эркинликлери уа? 

– Толтуруу бегимге эки жаны къатышадыла 
– ачыгъан эм жууап тутхан. Экинчисини да 
законлу эркинликлери, социал гарантияла-

ры бардыла. Сёз ючюн, борч тёленнгенде, 
жашау этерге жетерик ахчаны эм аз ёлчеми 
сакъланады. Быйыл 9 айны ичинде сюд 
приставла борчлары болгъан 2367 инсанны 
ол эркинликлерин жалчытхандыла. Алай 
бла аланы  жашау кереклерин тамамларгъа 
онглары боллукъду.

– Жамауат билмеген жумушланы уа 
бардырамысыз?

– Ала аз тюйюлдюле. Сёз ючюн, сюд оноу 
чыгъарса, халкъны эпидемиология болумуна 
къоркъуу салгъан инсанланы саулукъларын 
тинтиуню жалчытабыз. Неда мюлк бла бай-
ламлы болмагъан жумушланы да тамам-
лайбыз, этилген бузукълукъланы кетериу, 
инсанланы эркинликлерин къайтарыу жаны 
бла ишлерибиз да бардыла. 

Ишибизни къаллай бир ахча жыйгъаныбыз 
бла тергеген терсди. Инсанны эркинликлери 
жангыртылсала, закон сакъланса, тюзлюк 
хорласа, борчларыбызны хайырлы толтур-
гъанбыз, деп ёхтемленирге эркинбиз.  

– Жетишимлеригизден артыкъда магъа-
налыгъа къайсын санайсыз? 

– Бирин айтып, башхасын къоярча тюй-
юлдю – арт болжалгъа салырча, керексизге 
санарча жумушларыбыз жокъдула. Управле-
ние къыралда сюдню ишини низамлыгъын 
жалчытыу жаны бла эсеплеге кёре, 2022, 
2024 эм 2025 жыллада алчыланы санында 
болгъанды. Дознание эм административ иш 
жаны бла уа ахыр юч жылны ичинде биринчи 
жерлеге чыкъгъанбыз. 

Толтуруу бегимлени тамамлауда да жети-
шимле бардыла. 2023 жылда биз къыралда 
сегизинчиле болгъан эсек, 2024 жылда – 
жетинчи, 2025 жылда уа тёртюнчю жерлеге 
чыкъгъанбыз. 

Алай, къайтарып айтыргъа сюеме, был-
лай бийик кёрюмдюлени ишлерин сюйген 
адамланы хайырындан болдургъанбыз. 
Сюд приставла, сюдню ишин жалчытханла, 
дознавательле, управленияны аппаратында 
ишлегенле, бёлюмлени таматалары жерле-
ринде борчларын бийик даражада толтуруп, 
алчылыкъны мурдорун салгъандыла.  

– Тюз ангылай эсем, айырмалы болур 
ючюн, адамны профессионал билими 
ёсдюрюлюрге керекди?

– Управление кючлю болурун сюе эсек, 
анда ишлегенлени хазырлаугъа энчи эс бу-
рургъа борчлубуз: окъутуугъа, кёллендириуге, 
насийхатчылыкъгъа.  

Ведомствода ишлерге сюйген, къуру ке-
сини борчларын толтуруп къоймай, саулай 
системаны жууаплылыкъларын, муратларын 

билирге керекди. Жашау бла бирге законла 
да тюрленедиле. Аны ючюн хар бирибиз да 
билимибизни ёсдюргенлей турабыз. 

Жаш адамланы юйретиуде уа насийхатчы-
лыкъ энчи жерни алады. Сынамлы приставла 
ишге энди тохташханлагъа не жаны бла да 
болушадыла, юйретедиле. 

– Энчи аскер операциягъа къатышхан-
лагъа, аланы юйюрлерине да болушлукъ 
этгенигиз белгилиди. 

– Ол барыбызны да инсанлыкъ жууаплы-
лыгъыбызды. Управление жандауурлукъ 
жумушлагъа тири къатышады. Жаш тёлю со-
ветибиз аскерчиле хайырланнган ауланы эш-
генлей турады. Ахча болушлукъ да этиледи: 
айлыкъны бир кесегин фронтха ётдюребиз. 

Законда тохташдырылгъан жорукъланы че-
клеринде аскерчилеге бла аланы юйюрлери-
не себеплик этиледи: аскерчилеге ачылгъан 
толтуруу бегимлени кючлери болжаллы халда 
тохтатылгъанды – 745 миллион сом багъасы. 
271 миллион сом багъасы бегимле уа ахырда 
жабылгъандыла. 

Бизни арабызда ишлеп тургъан жашла 
да кетгендиле фронтха. Алагъа къаллай 
болушлукъ керек болгъанын, саулукъларын, 
халлерин сурагъанлай турабыз. Ол да магъ-
аналыды. Жашларыбыз аланы сакълагъан-
ларын, жамауат ала ючюн къайгъыргъанын 
билирге керекдиле. 

– Сизден къазауатха кетгенле «Эльбрус» 
къауумну къураугъа да къатышадыла. Аны 
юсюнден да айтсагъыз эди.  

– Къауумну «Терек» бригадасыны биринчи 
таматасы бизни биргебизге ишлеген Мурат 
Медалиев болгъанды. Энчи аскер опера-
циядан сора ол ведомствогъа къайтханды. 
Бюгюн да «Эльбрусну» бёлюмюне бизни 
ишчи нёгерибиз таматалыкъ этеди. 

 Ала, кишиликни, батырлыкъны юлгюсюн 
кёргюзтгенлери бла бирге, аскерчи нёгер-
лерини жашаулары, саулукълары ючюн 
жууаплылыкъны билген адамладыла. Биз 
батыр жашларыбыз бла ёхтемленебиз, ала 
юйюрлерине сау-саламат къайтырларын 
тежейбиз.  

– Бюгюнлюкде тарыхны эсде тутуугъа 
баш магъана бериледи. Управленияда уа 
бу жаны бла къаллай жумушла толтуру-
ладыла?

– 2019 жылдан бери «Вахта Памяти» бите-
уроссей жумушлагъа къатышабыз. Быйыл 
ведомствону келечилери Смоленск область-
да излеу жумушлагъа къатышхандыла. Он 
кюнню ичинде 34 совет аскерчини ёлюклери 
табылгъанды. Уллу Ата журт урушда жан 
берген аскерчилени атларын ёмюрлюк этиуге 
юлюшюбюзню къошалгъаныбыз къууанды-
рады. 

– Жууукъ кезиуге муратланы юслеринден 
соргъан тёреди… 

– Контрольну, тамамланнган жумушла-
ны сюзюуню андан ары игилендирирге, 
бёлюмлени араларында байламлыкъланы 
кючлерге керекди. 

Къыралда алчыланы санында болгъа-
ныбыз сайлагъан жолубуз тюз болгъанына 
шагъатлыкъ этеди. Алай жетишимни болдур-
гъан женгилди, аны сакълагъан, бютюнда 
айныта баргъан  магъаналыды. Биз уллу 
тарихле, эсепле, махтау ючюн ишлемейбиз. 
Тамамлагъан жумушларыбыз адамны къа-
дары бла байламлыдыла, ол себепден бизге 
эркинликлерин ышаннганланы алдаргъа 
жарамайды.  

–  Ишчи нёгерлеригизге къаллай алгъыш 
этерик эдигиз?

– Управленияда къуллукъ этгенлени ба-
рысына да профессионал билимлери, иш 
кёллюлюклери, борчларына жууаплы кёз-
ден къарагъанлары ючюн ыразылыгъымы 
айтыргъа сюеме. 

Ведомствону ветеранларына энчи ыспас 
этеме. Сиз салгъан тёреле жетишимлерибиз-
ни мурдорудула. Сынамыгъыз, оюмлулугъуз, 
антха кертичилигиз бизге юлгю болгъанлай 
къаладыла. Энчи аскер операцияда болгъан 
ишчи нёгерлерибизге да махтаулукъну энчи 
сёзлерин айтыргъа сюеме. 

Барысын да  байрам бла алгъышлай,  са-
улукъ, къолайлыкъ, насып, Ата журтубузну 
айнытыуда жангы бийикликле тежейме.  
Жетишимлерибиз къыйын эм жууаплы ишни 
кюн сайын да бийик даражада толтургъан 
коллективни хайырындандыла. Болсада та-
мамларгъа керекли жумушла энтта кёпдюле. 
Аланы тынгылы толтурургъа битеу онгла-
рыбыз бардыла – билимли адамларыбыз, 
сынам, алгъа итиниулюк. 

ТИКАЛАНЫ Фатима хазырлагъанды.

 1 ноябрь – Россейде Сюд приставны кюню

«Жетишимлерибиз къыйын 
эмда жууаплы ишни кюн сайын 
бийик даражада толтургъан коллективни хайырындандыла»

Биринчи ноябрь Россейде Сюд 
приставны кюнюдю. Быйыл къы-
ралны бу магъаналы бёлюмю 
къуралгъанлы 161 жыл болады. 
Бу заманны ичинде законла, ве-
домствону ич къуралыуу, ишини 
жорукълары тюрленнгендиле, 
алай баш борч а хар заманда да 
бир болгъанды: сюдню оноула-
рын толтуруу, инсанланы законлу 
эркинликлерин сакълау, къыралны 

сейирлерин къоруулау. 
 Байрамны аллында Сюд при-

ставланы федерал службасыны 
КъМР-де Управлениясыны баш-
чысы Бауаланы Каллетни жашы 
Ахмат бла ведомствону ишини 
эсеплерини, регионну приставла-
рыны къыралны субъектлерини 
араларында даражасыны, борчла-
рын толтурууда жетишимлерини 
юслеринден ушакъ этгенбиз. 

Байрым кюн, абустолну ал айы, 6

 Журналистни тинтиулери

Саулукъ 

ВАНГАГЪА УШАГЪАНЛА БАРМЫДЫЛА?
Биз билмейбиз тамбла не зат боллугъун, билирге уа  

сюебиз. Дагъыда биз ангылашынмагъан сейирлик затла 
боладыла жашауда. Сабий заманымда эшите тургъан-
ма Огъары Малкъарда тилек этген жер болгъанын. 
Билгич, ары барып, къаратон тиширыула ючюн  тилек 
этгенди. 

Битеу къыраллада да бардыла аллай  жерле. Сёз 
ючюн, Болгарияда  Рупите элни къатында къабырлагъа 
дунияны кёп жерлеринден келедиле. Рупите Кожух 
деген жер эрттегили  вулканны тешигиди. Шёндюге 
дери да андан исси суу бюркюп чыгъады. Ахыр жыл-
лада  битеу дуния билген Ванга вулканны тамагъында 

жашагъанды, адамлагъа да алайда къарап болгъан-
ды. Былайны нек сайлагъансыз, деп соргъанларында: 
«Манга огъаргъыдан былайда жаша деп билдиргенди-
ле, былайы манга кюч-къарыу береди, бир кезиуледе 
былайда уллу от чыгъып тургъанды, бу сыртны тюбюнде 
кёп жашырынлыкъ  да барды», – дегенди.

Кимге да баямды, жер башында болгарлы билгич 
Вангача адамла бек аз болгъанлары. Нальчикни уа 
хар кварталында кеслерин аллайгъа  санагъан юч-тёрт 
адам барды. Ол жалгъан билгичлеге халкъ жюрюйдю, 
ахчаларын, заманларын да къората. КъМР-ни Муслий-
манларыны дин управлениясыны башчысыны орунба-
сары Отарланы Хызыр айтханнга кёре, билгичлик бла 
кюрешиу ислам динде бек уллу гюняхды, къадарын 
билирге баргъаннга, аны айтыргъа кюрешгеннге да. 
«Билгичге барып, анга къадарын ышаннган, андан 
болушлукъ излеген адам тобагъа къайтыргъа керекди. 
Жаланда Аллахха ышаныгъыз, андан болушлукъ сакъ-
лагъыз», – дейди ол.

Ётюрюк билгичликни бизнес этерге кюрешгенлени 
айтмасакъ, не десек да, анда-мында сейирлик, озгъан, 
келлик заманланы да кёрген адамла боладыла. Сёзсюз, 
Ванга аладан бири эди. Аны айтханына кёре, хауа эм 
жер тебиуле битеу планетаны къалтыратырыкъдыла, 
аны хатасындан дуния тюрленирикди. Бусагъатда битеу 
къыраллада да алимле экологияны юсюнден айтханлай 
турадыла, битеудуния уруш болмаса да, экология па-
лахла биз таныгъан дунияны гунч этерге боллукъдула. 
Чыранла эрип башлагъандыла, сууукъ жерле жылыдан-
жылы боладыла, тенгизле кирленнгендиле, заводланы, 
фабрикаланы хаталарындан. Адам улу эссизлиги, 
жутлугъу бла, жаланда ахча излегени бла тёгерегинде  
битимлени, жаныуарланы, жерни кесин  да тюп этип 
баргъанын Ванга айтханлай тургъанды. 

КЕСИБИЗДЕН ДА КЪАЛА БОЛУРМУ?
Бусагъатда бизни республикада кёпле  череклеге 

канализацияларын тюзюнлей буруп къоядыла.  Агъач-
ланы тохтаусуз къырадыла. Не сууну, не терекни, не жа-
ныуарны сакъларгъа сюймеген, болгъанны къыргъан, 
кирлендирген, бузгъан адам не игилик сакъларыкъды 
кесине? Къыйын аурууланы жайылып баргъанлары да 

адамны эссизлиги, осал къылыкълары бла байламлы 
болурму?

Нальчик шахарда жашагъан бир «билгич» алгъын 
школда ингилиз тилден устаз болуп ишлеп тургъанды, 
артда уа картла салып башлагъанды. Аны юсюнден 
кеси былай айтады: «Устаз болгъан  заманымда би-
ринчи эрим бла жашай эдим. Ол ичгичи эди. Аны кёп 
жерлеге элтип, бакъдырыргъа кюрешгенме, алай бир 
зат да тюрленмегенди. Жашчыгъым атасын кеф болуп 
тургъанлай кёреди деп, жюрегим бек къыйналыучу эди. 
Андан айырылгъанымдан сора да, не сейир, ким бла шу-
ёхлукъ жюрютюп башласам да, ол ичгичи болуп чыгъа 
эди. Ма ол заманда психологиядан китапланы окъуп 

башлайма. Таро картла психология илмуну кесегиди-
ле. Алгъа школда устаз тенглериме картла салгъанма. 
Артда аланы шуёхлары келип башлайдыла.

Ол кезиуде жашауум тюрленеди. Школдан кетип, 
билгичлик бла кюрешип башлайма. Хар келгенни жанын 
эшитирге кюрешеме. Психология жаны бла билимим 
бек болушады. Алгъын къуру  жиляп туруучу эдим, энди 
жилямайма. Экинчи кере эрге баргъанма, ол ичгичи 
тюйюлдю. Бусагъатда  насыплыма, деп айталлыкъма. 
Билемисиз, гитчелигимден да актриса болургъа сюе 
эдим. Ол умутум да толгъанды. Жашым Москвада окъ-
уйду да, мен да кёбюсюнде анда турама.  Останкиногъа 
юйюмеча жюрюйме. Сериаллада ойнайма, бериулеге 
къатышама».

АМАЛСЫЗДАНМЫ, ЖАПСАРЫУНУ ИЗЛЕПМИ?
Сёзсюз, кёпле билгичлеге ушакъ этерге барадыла. 

Аланы жашауда жюреклерине жууукъ адамлары жокъ-
ду. Биз аллай дунияда жашайбыз: ата-анала окъуна 
сабийлеринден бек узакъдыла. Эгеч къарындашны, къа-
рындаш эгечни ангыламайдыла. Билгичлени кёбюсю уа 
психологладыла, ала тынгылай, ангылай да биледиле. 
Жылла бла битеу айтырыгъы ичине жыйылып тургъан 
адам, билгич бла ушакъ этгенинден сора,  женгил бо-
лады, кесин бек насыплыгъа санайды. 

Нальчикде бир башха «билгични» хапарындан: «Манга 
бир тиширыу келеди. Ол, ракдан ауруп, химиотерапия 
бла багъылыуну бошап, бек къыйналгъан кезиую эди. Бу 
адам къалай жашагъанын айтханында, сейир этгенме. 
Юйюрюнде эгечлерине, къарындашларына болушхан-
лай, аланы жарсыуларын жалчытыргъа кюрешгенлей, 
кесине уа ахырысы бла да эс бурмай тургъанды. 

Мен анга: «Сиз кесигизни къыйнап жашайсыз. Адам 
кесин да бир кесек сюерге керекди. Сюйгенигизни 
ашагъыз, кийигиз, жашагъыз, сиз да адамсыз! Адамны 
жаны къыйналгъанлай турса, ол аурумай къалмайды. 
Сизни жаныгъыз а къыйналгъанлай турады. Кесигиз-
ни къууандырыргъа, къууанып жашаргъа юйренигиз. 
Ракдан ауругъанлай, адам ёлюп къалмайды, башха 
тюрлю жашап башласагъыз, ёмюрюгюз узунуракъ бол-
лукъду»,– дейме. Ол тиширыу манга эки жылдан сора, 
келип, жюрек ыразылыгъын билдиргенди».

«НЕ ЮЧЮН ИЙНАНАМА»
  Мен танышларыма: «Сиз жашауугъузда билгич бла 

тюбешгенмисиз?» – деп соргъанымда, кёбюсю хау 
дегендиле. Ала айтхан хапарлагъа, кертиси бла да, 
сейир этерчады.

Мадина: «Сабий садда балам, терк-терк жыгъылып, 
башын теше эди. Бир къабартылы киши билгичди  деп, 
аны адресин бередиле. Барсам, арбазы халкъдан толу. 
Сакълайма тюшге дери. Кирсем отоугъа, столунда  уа – 
Къуран. Ол: «Сабийинг сау кюнню китап окъуп, группада 
къалгъанла да, устазла да анга тынгылап турадыла. 
Тёртжыллыкъ сабий кётюралмайды ол къадар  анга 
къарагъан кёзлени. Юйретиучюге айтыгъыз аны юсюн-
ден. Кеси окъусун китапланы, къыйнамасын сабийни. 
Сен кесинг да быйыл фатар сатып аллыкъса», – дейди.

 Сейирге къалама, ахчам болмагъанын айтама. Ол а  
ахча да, фатар да чыгъарыкъларын къайтарып айтады. 
Дууала да береди окъургъа. Не сейир, андан сора сабий  
бир да жыгъылмады. Жууукъ заманда уа адамларым, 
оноулашып, манга  деп ахча жыйдыла, фатар сатып 
да алдыла. Андан бери бек кёп заман озгъанды. Бек 
барлыкъ эдим башха соруула бла ол адамгъа. Алай ал-
гъаракъда ёлгенди,  деп эшитгенме. Жаннетли болсун».

Карина: «Студент жылларымда бир жаш бла тюбеше 
эдим. Бир жол тенг къызым бла билгичге барып, бизни 
тюбешиулерибиз не зат бла бошаллыкъдыла деп со-
рама. Ол а: «Айырыллыкъсыз», – дейди. Ийнанмайма. 
Ол а: «Ийнанмаймыса? Алыкъа, сиз айырылгъандан 
сора да, биз бир кере тюбеширикбиз», – дейди. Бир 
талай айдан биз айырылабыз. Ол билгични экинчи кере 
орамда кёреме. Тюбешгенибизлей: «Болгъанды да мен 
айтханлай?» – деп сорады. Титирейме, алай бир зат да 
айтмайма анга. Андан бери кёрмегенме ол адамны».

Марина: «Эрге барыргъа кёлленип тура эдим. Билгич-
ге барама да, ол а жашны юй бийчеси да, сабийлери 
да бардыла, дейди. Ийнанмайма айтханына. Артда жаш 
бла сёз болабыз да, аны бла юйюр къурар акъылны 
къояма. Бу кюнледе уа бир танышым (жашны жууугъу) 
аны, кертиси бла да, юй бийчеси, сабийи да барды, 
дегенди.Тюз шёндю айырылгъандыла ала. Баям, мени 
тас этерге къоркъуп букъдургъанды ол бу ишни. Къалай 
болса да, ол билгични усталыгъына уа сейир этгенме».

Халимат: «Мен Терекде бир билгичге баргъанма. 
Жашауумда битеу болгъан затланы бир ажашдырмай  
айтхан эди. Анам оруслуду, атам а – къабартылы. Билгич 
христиан динни тутханымы, жашчыгъым а муслийман 
болгъанын окъуна билген эди. Къайдан «окъуйдула» 
ала адамны ичин? Бек сейирди ол».

Сакинат: «Къара тенгизде солуй эдик. Манга уа жа-
ланда жыйырма жыл. Кюнлени бир кюнюнде бир чыган-
лы илинеди манга. Ахча бермезлигими айтама. Ол, не 
сейир, излемей эди ахча. «Сен, эрге барып, эки сабий 
табарыкъса. Жарсыугъа, жаланда кесинг ёсдюрлюксе 
аланы. Къол аязынгда тутуп. Ариу, акъыллы сабийле 
боллукъдула, къыйналсанг да, къыйынынгы магъанасы 
чыгъарыкъды», – дейди. Оздула жылла, тюз билгич 
айтханча болду. Къалай сейирди ол. Келлик дунияланы  
ким ачады билгичлеге?»

АХЫР СЁЗ
Таулула адамны къадары мангылайында жазылыпды, 

дейдиле. Сезебиз  кёп зат къолубуздан келмегенин. 
Жазыугъа къажау бир адам да сюелалмагъанды. Алай 
къолубуздан келгенни этсек – ишлесек, таматалагъа 
хурмет-сый берсек, къатыбыздагъыланы жюреклерин 
къыйнамасакъ, биреуню ачытмасакъ – ким биледи, 
кесибиз да ачымай къалыр эсег а…

БАЙСЫЛАНЫ Марзият.

Билгичле, обурла, 
хыйлачыла…

КъМР-ни Саулукъ сакълау министер-
ствосундан билдиргенлерича, «Узакъ 
ёмюрлю эм тири жашау бардырыу» мил-
лет проектге кёре  республикада инсульт-
лары болгъанлагъа бийик технологиялы 
амалла бла болушуу эмда саулукъларын 
кючлеу жаны бла аслам иш этиледи. 

Специалистле айтханларыча, мында 
эм магъаналы заманды. Инсульт болгъан 
адамгъа биринчи кезиуде алтмыш минут-
ну ичинде  болушукъ тапдырыргъа керек-
ди. Болсада бусагъатда специалистле аны 
жыйырма минутну ичинде тамамларгъа 
кюрешедиле. Ол шарт  врачларыбызны  
тириликлерин эм усталыкъларын да 
ачыкълайды. 

Бюгюнлюкде инсультлары болгъан-
лагъа Республикалы клиника больницада 
къан тамырла бла байламлы аурууладан 
бакъгъан арада, Нальчикде Бийик  ме-
дицина технологияла арада эм  Прохлад-
ныйни районла аралы больницасында 
тынгылы болушлукъ бередиле. Ала бю-
гюннгю медицина оборудование бла да 

толусунлай жалчытылыныпдыла. 
Ишемия инсульт болгъанлагъа багъыу-

да да жангы амалла  тири хайырланыла-
дыла. Аны хайырындан къысха заманны 
ичинде къан иги жюрюрча этиледи. Са-
улай алып айтханда, жылны башындан 
бери жангы амалла бла 843 операция 
бардырылгъанды. 

Саусузгъа багъылгъандан сора, аны са-
улукълу жашаугъа къайтарыуда  шёндюгю  
амалла, ол санда механика бла биотре-
нажёрла, хайырланыладыла. Санларын 
кючлерча да эрготерапевт бла жараула 
бардырыладыла эмда мыйыны ишлеуюн 
игилендирирча да мадар этиледи. Ызы 
бла саусуз бла  невролог, реабилитолог, 
логопед, психолог эм физиотерапевт да 
ишлейдиле. Алай бла мультидисципли-
нар халда болушлукъ тапдырылса, иги 
жетишимле болдурургъа къолдан келеди. 

Саулай алып айтханда, сагъынылгъан 
амалланы хайыры бла больницада  мый-
ыларында къан иги жюрюмеген  саусуз-
ланы кёбюсюн ёлюмден сакъларгъа онг 

чыкъгъанды. Сёз ючюн, бюгюнлюкде 
регионда ёлгенлени саны къыралда орта 
эсепден 8,6 процентге азды. Аны бла 
бирге биринчи сагъатда бийик медицина  

болушлукъ алгъан саусузланы санына 
дайым къошула баргъанын да белгилер-
чады.  

МАГОМЕТЛАНЫ Сулейман. 

Ёхтемленирча эмда кёлленирча



 Жарсыу

Интернет-версия: smikbr.ru/zamanЗ А М А Н
Миллет къайгъыла

Тирлик – бар, 
сатар амал – жокъ 

- Зухура, сиз бу магъаналы жумуш 
бла не себепден кюрешип тебиреген-
сиз?

- Кесим да юйюр къураргъа жалан-
да 35 жылымда таукел болгъан эдим. 
Бюгюннгю къызларыбызны асламыча, 
кесиме тийишли жокъду деп, анамы 
айтханын аз да эшитмей тургъанма. Ол 
эрге барыуну юсюнден хапарын башла-
са, терк окъуна аны бир жанына буруп 
къоюучум эсимдеди. Жаланда жылла 
озгъандан сора, ангылагъанма анам 
нечик тюз болгъанын …

Шёндю медицина учрежденияланы 
биринде ишлейме. Тёгерегиме къарай 
кетгенде, мен таныгъан таулу къызланы 
80 проценти эрде болмагъанларына 
тюшюнеме. Ма ол шарт бу жумуш бла 
кюреширге таукеллендиргенди. Кесим 
хабазчыма. Адам саны артыкъ уллу 
болмагъан Хабазда жыл санлары 30-дан 
атлагъан  120 жашны юйленмей тургъан-
ларын санагъанма. Бир сагъыш эт, ол  
туумай тургъан къаллай бир сабийди! 
Мен былайда отуз жылгъа дери тёлюню 
алмагъанма. Ала бир кесек тирирекдиле 
бу жаны бла. Къызланы кёбюсю да эл-
леден кетип барадыла. Элде ата юйле-
ринде жашарыкъ жашлагъа  барыргъа 
сюйгенле да болмагъанча аздыла.

Къызларыбыз 30 жылларына окъу-
улула, жигерлиледиле. Машиналары 
бла фатарлары болгъанла да аз тюй-
юлдюле. Тынч жашаугъа юйренип, аны 
тюрлендирирге ашыкъмайдыла. Жаш 
элде жашарыкъбыз дегенлей, танышы-
уну артын юзюп къоядыла. Кертисин 
айтханда, ангылаялмайма элде жаша-
уну нек къыйын кёргенлерин. Тюбюнде 

машинасы болгъан адамгъа шахаргъа 
барып келген алай  къыйын  тюйюлдю. 
Газ, суу эм башха затла уа эллерибизде 
да бардыла.

Бизни заманыбызда элден киши да 
къачмагъанды. Некяхны махрына да 
не фатар, не машина излемей, юйюр-
ле къурагъанбыз. Шёндюгю къызлада 
бир болсакъ, аны этербиз деген акъыл 
чыртда жокъду. Ала жаланда хазыргъа 
келирге сюедиле.

- Тёгерегигизде эрге бармай тургъан 
къызланы уа кёргенмисиз танышды-
рыргъа бирле бла?

- Кёрмей а, жарсыугъа, къызланы иги 
кесеги адет-намыс бла байламлы зат-
ланы эсге алмайдыла. Болсада бизни 
миллетде анга энтта да аслам магъана 
бериледи. «Намыс болмагъан жерде 
насып да болмаз» деп, бошдан айтхан 
болмазла буруннгулула. Дагъыда «Ке-
сигизни сюйдюрюрге экинчи онгугъуз 
боллукъ тюйюлдю» деген айтыуну жара-
тама. Адам киргенде, ёрге къоба окъуна 
билмейдиле бир-бирле. Ол а кёплени 
къачырады. Сынамымдан айтама. Ана-
ла къызларына аллай затланы айтып 
ангылатыргъа борчлудула. Миллетибиз-
ни ахшы адетлерин сансыз этиу терсди.

- Мен сезгенден, юйюрле къуралмай 
тургъанлары ючюн сиз къызларыбыз-
ны терслейсиз…

- Хау, мен ангылагъандан, аслам 
терслик аладады. Аллай оюмгъа кёп ке-
зиулени сюзе кетгенден сора келгенме, 
алай бош угъай. Алай Атталаны Клараны 
оюмуна кёре уа, жашларыбыздыла терс. 
Кесими кёз къарамымы ангылатайым. 
Башында чертгенимча, къызларыбыз 

жашау тынчлыкъларын бузаргъа аз да 
ашыкъмайдыла. Ата-анала ол тюрлю 
къылыкъгъа аслам эс бёлюп, алагъа 
ангылатыргъа керекдиле юйюр къурауну 
магъаналылыгъын. Бу дунияда неден да 
игиси кеси адамынгы табыуду. Биринчи 
тюбешиуде анга тюшюнюр амал азды. 
Аны себепли жашлагъа онг берирге 
керекди. 

Къызларыбызны асламы экинчи кере 
тюбешиуге барыргъа унамай тохтайды-
ла. Машинасы жокъду, иши иги  тюйюл-
дю, тизгинин да мен сюйгенча жыйып 
келмегенди, дегенча сёзлени кёп эши-
теме. Машина да алыныр, тизгинин да 
кесинге келишдирирсе, заман жетгенде. 
Ол аз да сылтау тюйюлдю. Аны себеп-
ли къызларыбыздан излемлеригизге 
жангыдан къарап, бюгюннгю жашаугъа 
кесигизни жарашдырыгъыз, деп тилерге 
сюеме. Байлыгъы, тизгини да болгъан 
жашла бла келишип да къалмайдыла.

Бизни жашларыбызны асламы тын-
чладыла, сабырладыла. Бютюнда 30 
жылдан атлагъанла. Къызла уа, кесле-
рин бир патчахдан туугъанча жюрютюп, 
ёхтем сёлешип тебирейдиле. Аллай  
сёлешиуден аз да хайыр чыкъмайды.

- Мен билгенден, сизни ватсапда да 
энчи къауумугъуз барды…

- Анда биз бек сакъ ишлейбиз. Къызла-
дан, жашладан да уллу тизмебиз барды. 
Ол къауумгъа биз адамны атын, суратын 
да салмайбыз. Жаланда аны юсюнден, 
къаллай адамны жашау нёгерге излеге-
нин, жыл санын эм шахардамы огъесе 
элдеми жашарыгъын билдиребиз. Бире-
уню анкетасына эс бургъанла уа артда 
бизге жазадыла эм жумушну андан ары 
алай бардырабыз. Суратланы да аманат 
этип, алай жиберебиз.  

Жашны, къызны да жууукъларындан  
да тилейбиз аладан юйюр жашаугъа 
хазырлыкъларын билирге. Ансыз бу 
ишден хайыр боллукъ тюйюлдю. Жаш 
бир къызны жаратып къойса, алай аны 
уа жууукъ заманда эрге барыр акъылы 
жокъ эсе, неге керекди къайгъы туу-
дуруу? Жашланы аналарындан, эгеч-
леринден, ана эгечлеринден да аны 
излейбиз.  

Былайда дагъыда бир сейир шартха 
эс бёлюрге сюеме. Бизге келген эм 
жазгъан анала къызланы суратларын 
жашларындан алгъа кёрюрге излейди-
ле. Аны мен аз да ангыламайма эмда 
чыртда жаратмайма. Неда бир юч-тёрт 
къызны суратларын кёргюзтесе да, ахы-
рында уа бир тюрлю жууап да жокъ… Да 
сени жашынга тийишли болгъан аладан 
бири къалай чыкъмады?  Халкъыбызда 
бир айтыу жюрюйдю: «Сайлагъаннга чий 

гыржын», деп. Алай болуп къалмасын 
артлары аллай кючбюсюреулени деп, 
бек жарсыйма.   

- Билемисиз, кёп къызладан эши-
тирге тюшеди, жашларыбыз кеслери 
келмей, аналарын, эгечлерин ашы-
рып къоядыла деп. Аллай болумгъа 
къызларыбызны 90 проценти ыразы 
тюйюлдю. Аланы мен ангылайма эм 
терсдиле деп айтыргъа жарамаз.  

- Барды аллай шарт миллетибизде. 
Жарсыугъа, жыл санлары 40-дан атлагъ-
ан жашларыбызны иги кесеги тюберге, 
танышыргъа барыргъа таукел болалмай-
дыла. Кёбюсюне  айтып, кёллендирип 
турургъа тюшеди. Ол себепден алгъа 
жууукълары келип да кёредиле къыз-
ны. Ызы бла уа жашны да ашырадыла. 
Къысхасын айтханда, хар болум да бир-
ча тюйюлдю.

- Сизни къауум ишлеп башлагъанлы 
бир той болгъанды.  Энтта да бир нен-
часы юйюр къураугъа къаршыдыла. 
Ол ишни къалай къураялгъаныгъызны 
юсюнден айтсагъыз эди.

- Къачан да айтама, анала сабийлери 
бла сёлеше билирге керекдиле деп. Ма 
бу тойну юсюнде да ол энчилик ишле-
генди. Менде бир иги жаш бар эди. Анга 
къыз излеуде эдик. Сора биргеме ишле-
ген тиширыу бла сёлеше кетгенибизде, 
аны эки къызы болгъанын билеме. Ана 
айтхандан мен ангыладым, аладан бири 
ол жашха тап келиширигин. Ол, къызы 
бла ариу сёлешип, жаш бла тап хапар 
айтырын тилейди. Ма ол да, анасы 
айтханнга бой салып, къадар болуп, бу 
жумушубуз аламат юйюр къуралыу бла 
бошалгъанды. 

Бизни бюгюннгю борчубуз халкъы-
бызны уятыуду. Нек дегенде, къоншу 
халкъла бла тенглешдиргенде, биз сау 
бир тёлюню тас этгенбиз. Келир тёлю-
лени да тас этерге боллукъбуз.

Жарсыугъа, бир-бир анала, кеслерин 
ёмюрлюк сунуп, юйюрлерине тыш адам 
киририн сюймейдиле. Аллай  кёплени 
билебиз барыбыз да. Ата-аналары ау-
ушхандан сора, кёпле 50-60 жылларына 
жангызлай къаладыла. Кеслери аллары-
на жашау къалай этерге керек болгъа-
нын билмегенлей, абызырайдыла. 

- Зухура, окъуучуларыбызны ара-
ларында сизге келирге, сёлеширге 
сюйгенле болсала, къайры барсынла?

- Биз хар байрым кюн 16:00 сагъатда 
Нальчикде, Биттир улу орамны 156-чы 
юйюнде жыйылабыз. Телефон номерле-
рибизни да айтайым: Атталаны Клараны 
- 89287224988, Созарукъланы Зухураны 
- 89887284383, Локияланы Жаухарны - 
89287111198.

Хар инсаннга да къууанып тюберик-
биз. Бу бизни барыбызны да ишибизди. 
Къысхасын айтханда, халкъыбызны 
тамблагъы кюню бюгюн кесибизни къо-
лубуздады. 

Ушакъны ТАППАСХАНЛАНЫ 
Аминат бардыргъанды. 

   Миллетибизде баш жарсыуладан бирине бюгюнлюкде къайда да 
жаш тёлюню юйленирге сюймегенин санайдыла. Арт 10 жылда ол бек 
да къайгъырырча  болуп къалгъанды. Эллерибизни асламында туугъ-
анладан эсе ауушханланы саны кёп болгъанды. Бу халны тюзетиуню 
къолгъа тюз бюгюн алмасакъ, кечигирге боллугъубуз сёзсюздю. 

Ол жаны бла ишни халкъыбызны тукъум келечилерини жамауат би-
ригиуюнде Атталаны Клара, Созарукъланы Зухура, Локияланы Жаухар 
къурагъан «Минги таулула, юйленигиз!» деген къауум быйылны башын-
дан бери бардырады. Андан бери бир юйюр къуралгъанды, экисини да 
жууукъ кезиуде тойлары боллукъду. Былайда бу тиширыула кеслери 
алларына бюгюнлюкге дери къурагъан юйюрлени саны жюзле бла 
тергелгенлерин чертирге сюеме.

Дагъыда аланы башламчылыкълары бла «Марал» ашханада кёп 
жашны бла къызны тюбешиулери ётгенди. Ары дери да жаш адамланы 
юйленмегенлерини сылтауларын ачыкълаугъа аталгъан ингир ушакъ 
халда «Бирликни» кесинде да бардырылгъан эди. Анда кёпле сылтау-
ланы бир ненчасын туура этген эдиле.   

Битеу бу бардырылгъан ишлени юслеринден тынгылы билир эм сизге 
да, багъалы газет окъуучула, толуракъ хапар айтыр мурат бла Соза-
рукъланы Зухура бла ушакъ бардыргъанма.

«Терсликни кёбюсюнде къызладан кёреме…»

Огъары малкъарлыла бахча-
ларында кёп тюрлю битимлени 
ёсдюредиле. Алгъа ёсдюрюлген 
тирликни жыяргъа жауунла чырмап 
турдула. Андан сора уа  къар жау-
ду. Энди, сууукъла келип, бу тынгы-
лы ёсген затланы жыяргъа чырмап 
къоймасын дегенча, огъары мал-
къарлыла къармашып кюрешдиле. 

 Быйыл тирлик иги болгъанын да 
чертирчады. Жаланда сатыу бла 
чырмаула чыгъадыла. Базарла, 
уллу тюкенле тышындан келтирил-
ген тахта кёгетледен бла жемиш-
леден толупдула. Эллерибизде 
ёсдюрюлген тирлик жарашдырырча  
гитче цехле болсала, бек иги бол-
лукъ эди эллилеге. 

Суратланы МАМАЙЛАНЫ 
Алий алгъанды.

ЭНИНЕ: 5. Басхан ауузунда 
жайлыкъ. 6. Адам бла байлам-
лыкъны алдан окъуна кючлеген 
зат. 9. Жети зат къатышып этилген 
шорпа. 10. Бир тюрлю бир жумуш 
бла чыкъгъан къауум адам. 11. 
Аллай къагъытла да жазадыла 
аман адамла. 12. Азиатлыла чай 
ичген аякъ. 16. Урлаугъа алай да 
айтадыла. 18. Энди туугъан жан. 
19. Ат керекле. 20. Эртте келин 
букъгъан жабыу. 21. Биреуню 
юсюнден эриши хапар айтыу. 22. 
Къоруулаучу. 25. Адам солургъа 
таяннган жер. 30. Ат сюрюу. 31. 
Юй башында уллу агъач.  32. 
Казбек, Къазман, Эверест…  33. 
Шинжи. 34. Жашауу келген адам-
гъа алай да айтадыла.

ЁРЕСИНЕ: 1. Элде аны бла юй 
башла жапхандыла озгъан ёмюр-
де.  2. Арпагъа алай да айтадыла. 
3. Башында тюгю болмагъан адам. 
4. Саулукъларына сакъ адамла 
эрттен сайын аллай атла сюйген 
мирзеуден этилген как бла жуба-
надыла. 7. Индонезияда тюрк тилли 
адамла жашагъан айрыкам. 8. Ол 
тахтада ёседи. 13. Ат керек. 14. 
Айырма. 15. Азербайджан халкъны 
къыл къобузу. 17. Тукъумсуз, журт-
суз, эсгериусюз адам. 23. Адамны 
тишлеринден къарыулусу. 24. От 
этгенде хайырланылгъан таш. 26. 
Азияда белгили тау. 27. Бир къолгъа 
къарагъан ырысхы, мал, хазна. 28. 
Жемтала башындан аууз. 29. Къа-
натлыны буруну. 

Энине:  7. Къандагъай. 8. Жутлулукъ. 11. Элбер. 12. Жаулу. 13. Учундуруу. 16. 
Чыкынай. 17. Алдаучу. 18. Атака. 20. Къыстау.  21. Таубий. 22. Базман . 23. Ази-
ялы. 25. Ахшам. 29. Къылкъыяр. 31. Бичакъчы. 33. Аманлыкъчы. 35. Сылау. 36. 
Алтай. 37. Къыркъыучу. 38. Алгъышлау.

Ёресине: 1. Даулашыу. 2. Адрес. 3. Къарачай. 4. Бурхула.  5. Сурау. 6. Къул-
лукъчу. 9. Жаннет. 10. Каучук. 14. Анасызлыкъ. 15. Адабиятчы.  18. Ауана. 19. 
Атлам. 24. Къысдырыкъ. 26. Хурнот. 27. Алтыча. 28. Эчкиагъач. 30. Романчы. 31. 
Бычхыла. 32. Жаркъа. 34. Алаша.

Алтын кюз
Бирле – жазны, 

жайны,  бирле уа 
къышны сюедиле. 
Нек эсе да мени 
жюрегим а кюзню 
бек жаратады. Тё-
герекни-башны са-
ры-къызыл бояула 
къучакълап, хар ча-
пыракъгъа кюнню 
алтын таякълары 
къоннган сунарса.

Аланы къолунга 
алып, сыларыгъынг да келеди. Ала уа, 
бутакъладан юзюле, тёгерек-тёгерек 
бурула, шош келип, жерге къонадыла. 
Бирлери уа, жел бла ойнай, узакълагъа 
учуп кетедиле.

Алагъа къарай, сагъыш этесе, нечик 
ушайдыла жыл кезиулери жашау жыл-
ларына. Жаз башы – сабийлик, жайы уа 
– жашлыкъ. Жыл санынг келсе уа – кюзю 
болады.

Ол сагъышланы да эте, сары-къызыл 
бояулу чапыракълагъа да къарай, туугъ-
андыла бу тизгинле:

МУДАХ СЕЗИМЛЕ

Алтын кюйюз жая жерни башына 
келеди кюз къайгъыларын жашыра.
Бояй чапыракъланы къызыл, сарыгъа
Тепсей, ала бутакъладан айырыла.

Кюзню мудах жырын айта, къайтара
Бурулалла ала, жерге шош къона.
Терекледен ойнай-ойнай юзюле,
Къошадыла жарыкъ, келген кюзюме.

Жылы жайым бир терк кетип къалгъанды,
Къачхы жери тёгерекни алгъанды.
Жашил бояулары да кырдыкланы,
Алгъандыла бир башха сыфатланы.

Ала бла бирге жашлыкъ жылларым,
Узайдыла, унутдура жырларын.
Энди ала тансыкъ тюшледе келе
Турлукъдула татлы эсгериуледе.

Къарайма шош ол чапыракълагъа,
Жашау жолум ушайды да алагъа.
Кетген эдим бирде жууукъ–тенгден
Сары чапыракълай юйден кенгде.

Болсада мен кёрдюм сейир дуния.
Жашап турдум, ишледим ариу уя.
Кёп жылланы сюрдюм жюрюй, айлана,
Къачны кёрдюм, шукур, шукур Аллахха!

Энди уа олтурама ныгъышда,
Бир кёп затны санайма мен алгъышда,
Алтын кюзню бояулары терилте,
Сагъышларым кёпню эсге келтире.
               

ЖАРЫКЪ БОЯУЛАРЫ

Келгенди къач, жарыкъ бояула жая,
Заман не – бютюнда бек ашыгъа.
Аяз жетип, жерни сылайды бетин,
Чапыракъ бла жаба, эте адетин.

Турадыла терекле уа тынгылап,
Кюз артыны жууукълугъун ангылап.
Жай жылыуун тюшюредиле эсге,
Шыбырдата аяз бла кечеде.

Озгъан заман – саркъып баргъан суулайын,
Суусап къысып, энишге чапхан буулайын.
Къайтып келмез, жашлыкъ жылла кетдиле,
Ала бизни абаданла этдиле.

Чапыракъны жолу – жашау жоллайын,
Учады жел, къайда болур къонары?
Назму сёзюм, жырым мудах болдула,
Жюрегими эсгериуледен толтура.

Кюз бояуу – алтын, къызыл эм сары – 
Бояуланы жарыкъдыла да бары.
Ол ариулукъ жюреклени тарайды,
Кюн таягъы бутакъладан къарайды.

Жулдуз эм ай жарыйдыла кечеде,
Жюрек жырым сюйюп ары кёчерге.
Дуниягъа турады шош айтыла,
Жашлыкъ кетди, жол жокъ артха къайтыргъа.

Алтын кюзню жолу жууукъ болгъанда,
Тюзле, таула жарыкълыкъда толгъанда.
Бизни жарытханнга шукур этеме,
Жангы жазны умутуна кетеме.

ОСМАНЛАНЫ Хыйса.

Журтубузну тамашалыгъы  бла битеу 
дуниягъа айтылгъан жерлерибизден бири 
Чирик кёлдю. Къаяла къучагъында орнал-
гъан ариу ёзенден терен кёлню бир кёрюп 
кетген дагъыда бери къайтмай къалмайды. 
Жылны ичинде кеси къыралыбызны кёп 
шахарларындан, эллеринден, тышындан да 
мингле бла адамла келедиле. Бу ариулукъ-
гъа къарайдыла, кёлню аллында суратха 
тюшедиле. Тёгерегинде базарда сатыу 
этедиле, аш юйледе таулу ашарыкъланы 
татыуларын сынап кетедиле. Кёлге уа темир 
ахчала атадыла. Ол да аллай бир тёреди. 
Кёлню саяз жагъаларына къарасанг,  темир 
ахчаланы  кёрюрге боллукъду.

Жумуш чыгъып, бу тийрелеге келсем, кёл-
ге къайтып, аны тёгерегине бир  айланмай 
кетмейме. Булутланы ауаналарыны  кёлде 
жюзгенлерине къарай,  былай айтырыгъым 
келди:

Чирик кёлдю ариулукъну эм башы,
Теренинде жылтырай къуму, ташы.
 Хар тамычысы ушай накъут-налмасха,
Таурухладача, жюзе кёлде къанкъазла.

Чирик кёлдю сейирлени сейири,
Къурагъанчады аны кёкледен тейри.
Эки жанында къаяла, тизилип,
Турадыла булутлагъа тирелип.

Алимле, тинтиучюле билдиргенлерине 
кёре, кёлню теренлиги 292 метрди. Кеси 
къуралгъан кёллени араларында Европада  
ол эм тереннге саналады.

Атыны юсюнден айтханда, сууунда ку-
курт барды.  Ол  бираз ийис береди. Андан 
айтылгъанды Чирик кёл деп, аллай  хапар 
жюрюйдю.

Анда жууунургъа жарамайды. Жылны 
кезиуюнде сууну жылылыгъы 9-12 градусдан 
ёрге кётюрюлмейди. Кечеге  бла кюннге уа 
кёлден 70 миллион литр суу кетеди.

Кёлню тёгерегинде базарда, байлыкъгъа 
да къарай,   жюн кёлек да алып, аш юйледен 
биринде жангы бишлакъдан  этилген хумужу 
хычинлени да татыуларын кёрюп, Жашырын 
кёлге тебирейме.

Тёбен кёлден кюнчыгъыш жанына бар-

санг, тёгереги – къалын агъач, ортасында 
уа – уллу чунгур, ичи суудан толуп. Анга ай-
тадыла Жашырын  кёл деп. Тюз юсюне бар-
масанг, уллу жолдан къарап, аны эслемей 
къояргъа да боллукъса. Андан айтылгъанды 
Жашырын кёл деп.

Мында да суу, шауданча, тюбюнден 
чыгъады.  Башха  къошулгъан суу жокъду. 
Артыгъы кетгенлей турады. Бек терен жери 
21 метрди. Жайда сууу 17-18 градусха дери 
жылынады,  къышда сууну башы бузлайды. 
Революцияны аллында жыллада Мысака-

ланы Хажиомар, тышындан келтирип, бери 
чабакъла къуяды. Андан сора жайылгъанды 
мында чабакъ  дейдиле. Шёндю ылышык, 
ала чабакъ  бардыла.

 Бу кёлню къатында да барды ашхана. 
Кёлге къараргъа келгенле ары да къайтады-
ла. Анда болгъан ашарыкъланы татыуларын 
сынайдыла.

Жашырын кёлден бери онг къолгъа буру-
луп, агъач ичи бла бираз баргъанлай, уллу 
кёл орунну кёребиз. Анга Кёл-Кетген  дей-
диле. Аны теренлиги 177 метрди. Алай бир 
жер тепген кезиуде аны сууу кетгенди деген  

хапар жюрюйдю. Шёндю тюбюнде гитче 
кёлчюк барды. Тёп-тёгереги уа – къалын 
агъач. Асламысы – чынар терекле.

Алайдан да бираз ёргерек  баргъанлай,  
Огъары кёлге жетебиз. Терен  тюйюлдю. Бек 
терен жери 18 метрди,  кёп тюрлю чабагъы 
барды. Кийик  баппушла да кёп. Адамладан 
да къоркъмай, жюзюп айланадыла.

Бир жанында аш юйле, улоу салыргъа 
жерле бардыла. Бери уа кёп адам келеди. 
Бютюнда солуу кюнледе. Ала тёгерегинде 
айланадыла, суратха тюшедиле. Къайыкъла 
бла жюзгенле да бардыла. Асламысында 
кёл жауун сууладан къуралады. Аны ючюн 
кёлде сууу  аз, кёп бола турады.

Къалай болса да, бу ариулукъгъа къарар-
гъа келгенле кёпден-кёп бола барадыла. 

Мен баргъан кюн аланы бирлери чабакъ-
лагъа аш  бере тура эдиле. Ала да, аны 
сакълап тургъанча, суугъа гыржын бурху 
тюшсе, олсагъатлай алайгъа жетедиле. 
Бир бирлерине ал бермей, аны ашаргъа 
кюрешедиле. Кёлню ортасында уа  солугъ-
анланы бир къаууму гитче къайыкъла бла 
жюзе эдиле.

Ариулугъу бла битеу дуниягъа аты айтыл-
гъан Чирик кёлге барып, анга къарап, Аллах 
айтса, энтта да  бери келе-келе турурма, 
деп кетдим.

ЛЕЙЛУН улу Х.

Чирик кёлде бир кюн
Жылны кезиулери

КЪОНАКЪЛАНЫ Хасан  

 Маданият 

 Билим  

Бу ишни бардырыргъа, ре-
спубликабызны театрларындан 
сора да, Ставрополь крайдан 
актёрла, режиссёрла, экспертле 
да келгендиле. Программагъа 
къатышханла биринчи кюн  сах-

нада кесин жюрютюуню,  актёр 
усталыкъны, режиссёрлукъну 
амаллары эмда мектепде  сахна 
оюнну къалай салыргъа бол-
лугъу бла шагъырейленирик-
диле. Экинчи кюн мектепледе 
театрла къураугъа эмда аланы 
ишлеу амалларына, башчы-
лыкъ этиуге, сабийле бла  иш-
леуге энчи эс буруллукъду.

Жаш къараучуну театрыны 
директору Алим Мамсиров на-
сийхат сёзюнде белгилегенича, 
программа жарашдырыла ту-
руп, мектепледе ишлеген устаз-
ланы, школ театрланы баш-
чыларыны да излемлери эсге 
алыннганды. «Алгъадан этилген 
тинтиуле сахна оюнну салыр 
ючюн бир-бир мектепледе те-
атрлагъа башчылыкъ этгенлени 
билимлери, усталыкълары, 

сынаулары да жетишмегенле-
рин ачыкълагъандыла. Алай 
бла программагъа режиссёр, 
артист усталыкълагъа, сахнада 
ариу да, шатык да  сёлеше били-
уге эмда театр ишни къураргъа 

юйретиуню да кийиргенбиз»,– 
дегенди ол.

Ол билдиргенича, эки кюнню 
ичинде программагъа къатыш-
ханла, жангы билим алыу бла 
чекленип къалмай, сахна оюн-
ладан юзюкле къурап,  кеслерин 
ишде да сынарыкъдыла. «Биз 
оюм этгенден, мында алгъан 
сынамлары алагъа сабийле бла 
бла байламлы ишлеринде да 
жарар, деп ышанабыз»,– деген-
ди  Алим Мамсиров.

КъМР-ни жарыкъландырыу 
эмда илму министрини орунба-
сары  Мокъаланы Ачемез а мек-
тепледе театрла къурауну жангы  
кезиуюне кёчерге кереклисин 
чертгенди. «Аны айтханым, 
театр коллективлени санын кёп 
этмей, аланы тынгылы ишле-
улерине эс бурургъа керекди. 

Республикада бир ненча жылны 
ичинде школ театрланы саны 
ёсюп барады. Бюгюнлюкде 
уа,  аланы аслам эте барыу бла 
чекленип къалмай, магъана-
ларына да къараргъа тийиш-
лиди. Аны ючюн а устазлагъа  
билимлерин ёсдюрюу эмда иш 
сынау жыйышдырыу жаны бла 
онгла къурауну тюзге санайма. 
Ол  алагъа театр ишни тынгылы  
къураргъа эмда къызчыкъла-
ны бла жашчыкъланы  чыгъ-
армачылыкъ хунерликлерин  
ачыкъларгъа болушурукъду», 
– дегенди Мокъа улу.

Нальчикде 31-чи номерли  
окъуу юйню директору Анзор 
Егожев а, театр не бла магъа-
налы болгъаныны, неге юйрет-
генини юсюнден оюмун айта, 
кеси башчылыкъ этген мектепде 
театрны юлгюге келтиргенди. 
«Бизде «Жетинчи дерс» деген 
театр барды. Ол дерследен 
тышында ишни бардырыуну 
чеклеринде къуралгъанды, 
айныйды. Мындан ары  театр 
студия бютюнда толу кючю 
бла ишлерча этер муратыбыз 
барды. Театр сабийлеге фахму-
ларын, адамланы тюрлю-тюрлю  
жашау тарыхларын ачыкълар-
гъа, башхаланы къылыкъларын 
билирге да  болушады. Аланы 
огъурлулукъ, адамлыкъ дегенча 
сезимлеге юйретеди. Дагъыда  
сабий, ойнарыкъ ролюн билирге 
итиниую бла чекленип къалмай, 
биреуню сыфатына кирирге, 
аны халин ангыларгъа юйре-
неди. Сабийлени кёллендирир 
эмда юйретир ючюн а, театр 
ишни иги билгенден сора да,  
уллу фахмулулукъ, усталыкъ, 
сёзсюз, заман да керекдиле»,– 
деп чертгенди Анзор Егожев.

Программа анга къатышханла 
неге юйреннгенлерин кёргюз-
тюу бла бошаллыкъды. Устаз-
ладан къуралгъан командала, 
биригип, Иван Крыловну «Квар-
тет» тамсилине кёре сахна оюн-
дан юзюк кёргюзтюрюкдюле. 

ХОЛАЛАНЫ Марзият.

Иесиз къалгъан элле де-
ген сёз къулакъгъа бек эриши 
эшитиледи. Шыкъы да аллай 
эллерибизден бириди. Алай 
мында этилиннген иги иш  кёзге 
илинип къалады. Кязим хажини 
гюрбежисини къатында бу элде 
къаллай тукъумла жашагъанла-
ры жазылып, таш салыннганды.

Аппаларыны оюлуп тургъан 
журтларындан бирин жангыдан 
къалагъан Кючменланы тукъум 
жашлары болгъандыла. Аладан 
бири Хусейди. Аны бла ушакъ 
этгенибизде, ол юйню хунасы 
ичине топуракъ къатыш оюлуп 
болгъанын, къалынлыгъы мет-
рден аслам топуракъ чыгъарыл-
гъанын, алыннган ташла бла уа 
юйню бийиклиги алгъын ёлчем-
ден 1,5 метрге бийик болгъанын 
айтханды. Ол билдиргенича, 
Кючменланы тукъум юйлерин-
де эки отоу, тынгылы жапма да 
бардыла.

– Бери солургъа кёпле келе-
диле, тукъум юйде ала да тох-
тасынла, анга угъайыбыз жокъ-
ду, – дейди Хусей. – Хасанияда, 

Шалушкада, Кичибалыкъда, 
Вольный Ауулда жашагъан 
тукъум къарындашла, келип, 
хунерлерине кёре бу юйню 
къаларгъа къошумчулукъ эт-
гендиле. Бир от жагъада тютюн 
чыкъгъан кезиуде эл къуруп 
кетмез деп,  уллу муратым 
барды.

Ташда 13 тукъум жазылып-
дыла. Энди къалгъан 11 тукъ-
ум да биришер юй ишлеселе, 
кертиси бла эл къуралгъанча 
кёрюнюрюкдю. Хуна къалай 
билген, ичин эрттегили заман-
да болгъан къабыргъагъа уша-
тып сюртген жашла уа къайсы 
тукъумда да табыллыкъдыла. 
Энди Кязимни юйюне журтла 
къошула тебирегендиле. 

СУРАТДА: (солдан онгнга) 
Кючменланы Омар, Магомет, 
Даниял, Анета, Тамерлан.

Суратланы МАМАЙЛАНЫ 
Алий алгъанды.

Кёп болмай «Россей – энер-
гетиканы къыралы» деген би-
тиеуроссей проектни чекле-
ринде «РусГидро» биригиуню 
Къабарты-Малкъарда бёлюмю 
школчулагъа Огъары Малкъар-
да бла  Басханда гидроэлектро-
станциялагъа жолоучулукъла  
къурагъанды.  

Аланы кезиуюнде Огъары 
Малкъарны 2-чи номерли орта 
школуну тогъузунчу классыны 
окъуучулары мында орналгъан 
станцияда, Исламейни мек-
тебини келечилери уа Басхан 
ГЭС-де  болгъандыла. Ала 
бюгюннгю гидроэлектростан-
цияны къурамын, ишин, мында 
къаллай жумушла тамамланн-

ганларын, ол санда адамла 
кюн сайын хайырланнган эм 
регионну айнытыуда уллу магъ-
анасы болгъан электрокючню 
къайдан эмда къалай тюрлю 
чыгъарылгъанын билгендиле, 
ол жууаплы иш болгъанына да 
тюшюннгендиле. 

Быллай тюбешиуледе жаш 
адамла, дерследе алгъан би-
лимлери бла чекленип къал-
май, сынамларын да кючлерге 
онг табадыла. Аны себепли 
«РусГидро» школчулагъа был-
лай жолоучулукъла терк-терк 
бардыра  туруучуду.  

 Саулай алып айтханда, «Рос-
сей – энергетиканы къыралы» 
деген проектни магъанасы,  

жаш адамланы энергетика 
бёлюм бла шагъырей этгенден 
сора да, аланы сейирлерин 
энергетика, техникагъа эм ин-
женер усталыкъгъа бурур хый-
сап бла къуралады. Анга кёре 
республикада билим бериу 
организацияла бла байлам-
лыкъланы кючлеуде да быллай 
жумушланы магъанасы уллуду. 
Келир заманда школдан сора 
инженер усталыкъ алып, ёз 
эллерине, республикаларына 
къайтып Гидроэлектростанция-
да  урунургъа сюйгенле да бол-
лукъдула. Ол шарт  электрокюч 
инфраструктураны магъаналы 
объектин иш кёллю эм билим-
ли кадрла бла жалчытыуда да 
ахшы себеплик этерикди. 

МАГОМЕТЛАНЫ Сулейман. 

КъМР-ни Цифралы айныу, связь эмда асламлы коммуника-
цияла министерствосуну, КъМР-ни Маданият министерствосуну, 
«КБР-Медиа» ГКУ-ну, «Къабарты-Малкъар» ВТК-ны,    КъМР-ни 
Журналистлерини союзуну,  «Кабардино-Балкарская правда», 
«Адыгэ псалъэ», «Заман»,  «Советская молодёжь», «Горянка» 
газетлени, «Литературная Кабардино-Балкария», «Ошхамахо», 
«Минги-Тау», «Солнышко», «Нур», «Нюр» журналланы редакция-
ларыны, «КБР-инфо» информация агентствону, «Эльбрус» китап 
басманы коллективлери ДРОЗДОВ Игорь Петрович ёлгенине 
бушуу этгенлерин билдирип, аны жууукъларына бла ахлуларына 
къайгъы сёз бередиле.

Мектепде театр: магъанасы эмда болуму
Нальчикде Жаш къараучуну театрында  «Школ театр: 

экспресс-старт» деген ат бла сейир эмда магъаналы  програм-
ма ишлеп  башлагъанды. Анга республиканы окъуу юйлерини 
башчыларындан бла устазларындан 45 адам къатышырыкъды. 

Усталыкъ сайларгъа таукеллендире

Эски эллерибиз

Тукъум юйлерин къалагъандыла

 Кючменланы Шыкъыда 
тукъум юйлери.


